He rauemi aromatawai ā-roto Pūtaiao 1.1B v1 mō te Paerewa Paetae 91719
TĀ TE ĀKONGA WHĀRANGI

He Rauemi Aromatawai ā-Roto – KUA MŌNEHU
Paerewa Paetae Pūtaiao 91719: Te whakatairite i ngā āhuatanga o tētahi kaupapa pūtaiao mai i te tirohanga o mātauranga Māori me mātauranga Pākehā
Te Kaupapa Ako: Pūtaiao 1.1B v1
Te Ingoa o te Rauemi: He Taonga rānei te Wai? 
Whiwhinga: 3 
Tohutohu mā te Ākonga
Te Horopaki
Hei tēnei aromatawai koe ka tuhi pūrongo e whakatairitea ai te tirohanga Māori me te tirohanga Pākehā ki tētahi take e pā ana ki te wai i tō rohe.    
Kia whānui tonu tō tirotiro haere, me kohi kōrero hoki mō te āhua o te wai, e ai ki tā tō whānau titiro, e ai hoki ki tā te Pākehā.  Kātahi koe ka whakatairite, arā, ka tuhi i ētahi pitopito kōrero mō ngā āhuatanga ōrite, āhuatanga rerekē anō hoki.  Mutu ana tērā, me whakamārama e koe ētahi o ngā uara, tikanga whakahaere hoki i rerekē ai te tirohanga a tō whānau i tā te Pākehā.  Me kōtuitui ngā kōrero hei pūrongo.  
Ka aromatawangia koe mō tō whakamārama i ētahi rerekētanga o te tirohanga Māori ki te wai i tā te Pākehā, arā, ngā uara me ngā tikanga whakahaere mō te wai.  
Hei Mahi
1 Kōwhiringia tētahi o ēnei take e pā ana ki te wai kua noho hei take nui i tō rohe:
· Te waiho i te kaipuke Rena ki te toka o Ōtāiti, te tango rānei.
· Te tuku parakaingaki ki te awa, ki te moana rānei. 
· Te āhua o te aroturuki i te ora rānei, i te haumate rānei o te wai.
· Te whakatau nō wai te mana whakahaere i ngā wai o Waikato, o Rotorua, o Taupō, o hea rānei.
· Te pāpuni i te wai hei hōpua wai inu rānei, wai tāuhiuhi ahumāra, ahuwhenua hoki, pērā i te pāpuni e kōrerohia ana mō te takiwā o Ruataniwha kei Heretaunga. 
· Te raweke i te wai inu, arā, te tāpiri matū ki te wai, pērā i te pūkōwhai, i te pūmāota rānei.
2 Rangahaua ētahi kōrero mō taua take kia mōhiotia ai te tino o te take me ngā taukumekume o ia taha, o ia taha.  
· Uia ō pakeke, otirā, ngā pūkōrero o tō rohe me e taea ana.  Tērā koe e ui i ētahi o ngā māngai o ngā hunga kei tēnā whakaaro, kei tēnā whakaaro.  
· Torona rānei ngā puna kōrero ā-tuhi, ā-ipurangi rānei.  Kohia ngā kōrero kei ngā niupepa, kei ngā pae ipurangi whakapuaki whakaaro, kei ngā pūrongo kōrero o te reo irirangi, pouaka whakaata hoki.  Mēnā e whaitake ana, me tirotiro e koe ngā ture me ōna here i/pānga ki te take.
· Tērā koe te titiro ki ngā kōrero kei ngā momo rauemi pēnei nā:
· Ngā pūrongo o te Rōpū Whakamana i te Tiriti o Waitangi, pērā i Wai 2358 – The National Fresh Water and Geothermal Resources Urgent Inquiry me Wai 4 – Kaituna River claim

4 Whakarāpopotohia te tino o ngā kōrero i kohia rā e koe kia kitea ai ngā whakaaro nui o te Māori me ērā atu o ngā tino whakaaro ki te take.  
5 Whakatairitehia te/ngā tirohanga Māori ki ērā atu tirohanga matua, arā, whakaatuhia ngā āhuatanga ōrite, āhuatanga rerekē hoki.  
6 Whakamāramahia ētahi take i rerekē ai (i ōrite ai rānei) i runga i ngā uara, i ngā mātāpono o te hunga nāna t/ērā tirohanga.  Rukuhia hoki ngā kōrero tuku iho mō te wai e hāngai ana, kia kitea ai ngā uara o ngā tīpuna e pā ana ki te wai. 
7 Hei tō whakamārama, me kōrero e koe ngā uara Māori, uara Pākehā hoki i pū mai i:
· te tirohanga a te tangata ki tōna ao
· ngā mahi ohaoha e pā nei ki te wai
· ngā tikanga, ngā ture rānei e pā nei ki te wai
· te whakapono o te tangata ki te ao wairua, ki te atua, otirā, ki ngā āhuatanga i taka iho mai i te orokohanganga mai o te ao.
8 Whakahiatohia ō kōrero hei pūrongo ā-tuhi.  Kuhuna atu hoki ngā kupu whakamihi i ngā pūkōrero i uia rā e koe, otirā, ngā pitopito kōrero mō ngā puna kōrero i torona rā e koe.

Kuputaka
aroturuki – monitor
aroturuki i te ora rānei, i te haumate rānei o te wai – monitoring water quality 
hōpua wai inu – drinking water reservoir
orokohanganga mai o te ao – creation 
pāpuni – dam

pūkōwhai – fluoride

pūmāota – chlorine
tāuhiuhi ahumāra, ahuwhenua hoki – horticultural and agricultural irrigation
tino – essence, main points
tuku parakaingaki – sewage disposal

